
У біблейскай прытчы гаворыцца: «Не закопвай талент 
у зямлю». Гэта азначае, што кожнаму з нас неабходна ўваж-
ліва ставіцца да сваіх здольнасцей, працаваць над імі, разві-
ваць іх на радасць людзям.

П Ы Т А Н Н І  І  З А Д А Н Н І

1. Разгледзьце карціны ў параграфе і элек-
тронным дадатку. Як вы думаеце, што ад-
чуваюць бацькі, гледзячы на сваіх тале-
навітых дзяцей? Для адказу выберыце адну 
карціну.

2. Разгледзьце рэпрадукцыю карціны, якая 
адкрывае раздзел. На ёй беларускі мас-
так Май Да́нцыг адлюстраваў знакамітую 
студыю Сяргея Каткова, адкуль выйшла 
мноства прафесійных мастакоў. Якія тэмы 
для сваіх работ выбралі дзеці? А што на-
малявалі б вы, каб зацікавіць дарослага 
майстра?

Т В О Р Ч А Я М А Й С Т Э Р Н Я

3. Юная мастачка Надзя Ру́шава ўразіла свет сваёй творчай фантазіяй. 
Дзяўчынка здолела стварыць новыя ўнікальныя мастацкія вобразы. 
Адным з самых яркіх малюнкаў Надзі з’яўляецца кентаўраня — істота 
з галавой чалавека і целам каня. Што асаблівага вы бачыце ў гэтай
выяве? Што можаце распавесці пра кентаўраня?

Прыдумайце цікавую гісторыю з героем Надзі Рушавай і раскажыце яе 
аднакласнікам.

§ 23.  Д З Е Ц І  М А Р А Ц Ь П Р А Б У Д У Ч Ы Н Ю

Кожны чалавек пра нешта марыць. Юныя летуценнікі ў сваіх 
жаданнях узнімаюцца да нябёсаў, заваёўваюць фантастычныя 
прасторы, становяцца знакамітасцямі. Пасталеўшы, многія людзі
здзяйсняюць свае мары і дапамагаюць тое ж самае зрабіць дзецям, 
развіваючы іх здольнасці. 

Надзя Рушава.
Кентаўраня

Рускі жывапісец Васіль Максі́маў, калі
быў яшчэ хлопчыкам, пачаў вучыцца ў ікана-
піснай майстэрні. Калі ён, дарослы паспяховы 
мастак, наведаў родныя мясціны, на яго на-
хлынулі ўспаміны пра дзяцінства. Іх вынікам 
сталі карціны «Будучы мастак» і «Зноў на 
радзіме».

Карціна «Вуснае лічэнне» Мікалая Баг-
данава-Бельскага — свайго роду падзяка 
мастака чалавеку, які дапамог яму стаць пра-
фесійным жывапісцам. Сяргей Рачы́нскі быў 
памешчыкам у тых мясцінах, дзе з’явіўся на 
свет хлопчык. Дзіця так і запісалі — Багданаў, 
гэта значыць «Богам дадзены». Рачынскі ад-
крыў бясплатную школу для сялянскіх дзяцей, 
дзе і выкладаў. Педагог заўважыў талент ад-
наго са сваіх вучняў і дапамог яму атрымаць 
прафесійную мастацкую адукацыю. Другую 

Мікалай Багданаў-Бельскі.
Вуснае лічэнне

Васіль Максімаў.
Будучы мастак

Васіль Максімаў.
Зноў на радзіме

частку свайго прозвішча жывапісец 
атрымаў «з рук» цара. Той, падпісва-
ючы дыплом акадэміка жывапісу, да-
даў да прозвішча «Багданаў» назву яго 
роднага павета — «Бельскі».

Мікалай Багданаў-Бельскі — гэта 
яркі прыклад ажыццяўлення дзіцячай 
мары ў дарослым жыцці. 

Дзеці XXI стагоддзя мараць пра 
будучыню, звязаную з самымі роз-
нымі сферамі жыцця — навукай, 
тэхнікай, мастацтвам, як і героі па-
лотнаў знакамітых мастакоў. Знаё-
мячыся з «Хлапчуком» Барыса 
Няме́нскага, гледачы вяртаюцца ў 
свет уласных дзіцячых мрояў пра бу-
дучыя важныя адкрыцці і дасягненні. Разглядаючы дзявочы тварык
у люстэрку на карціне Нормана Роквела, мы разумеем, што шчасце 

Фёдар Рашэтнікаў.
Хлопчыкі

Барыс Няменскі.
Хлапчук

Норман Роквел.
Люстэрка

заключаецца не ў вядомасці, як у актрысы на фотаздымку, а ў радас-
ці, якую дораць артысты людзям. Хлопчыкі з палатна Фёдара Рашэт-
нікава, вядома ж, у будучыні прадоўжаць справу першых касманаўтаў 
у засваенні прастораў Сусвету.

Разнастайныя мары дзяцей адлюстраваны ў песнях кампазіта-
ра Яўгена Крыла́тава на вершы паэта Юрыя Э́нціна. Напрыклад,
у песні «Мы маленькія дзеці» з кінафільма «Прыгоды Электроніка» 
герой фантазіруе пра цікавае жыццё без школы. У песні «Прыгожае 
далёка» з кінафільма «Госця з будучыні» дзеці мараць пра тое, каб 
пабываць у будучыні, убачыць, як зменіцца жыццё людзей на пла-
неце Зямля. 

У мастацкіх вобразах увасабляецца тое, пра што мы дума-
ем або марым. Пільна ўзіраючыся ў люстэрка мастацтва, мы 
становімся разумнейшымі, дабрэйшымі, лепшымі.

П Ы Т А Н Н І  І  З А Д А Н Н І

1. Які эмацыянальны водгук у вас выклікаюць гісторыі герояў твораў, 
прапанаваных у параграфе і электронным дадатку? Пра што, па-ва-
шаму, мараць дзеці? Якія сродкі выразнасці дапамагалі вам зразумець 
гэта? Як мастакі ставяцца да сваіх мадэляў?

2. Пра што разважаеце і марыце вы, назіраючы за героямі? Запішыце ў 
сшытку «воблака слоў», якія дапамогуць вам апісаць сваю мару.

Т В О Р Ч А Я М А Й С Т Э Р Н Я

3. Паслухайце ў інфармацыйных крыніцах і праспявайце куплет адной з 
песень Яўгена Крылатава. Абмяркуйце з аднакласнікамі, якія мары пра 
будучыню блізкія вам.

Пафантазіруйце, як зменіцца жыццё школьнікаў у XXII стагоддзі. Пад-
рыхтуйце эскіз «Прадмет са школы будучыні» (падручнік, парта, школь-
ная дошка і г. д.). Як гэты прадмет будзе выглядаць, як можа ўдасканаль-
вацца? Ці, можа, яго заменіць нейкі іншы прадмет?

Ці было вам цікава марыць пра школу будучыні? Ці захацелася ўбачыць, 
якія з вашых ідэй увасобіліся на практыцы ў школе XXII стагоддзя?

